
ДИРЕКЦИЈА ЗА РАДИЈАЦИОНА СИГУРНОСТ 
 

Врз основа на член 26-д, став 1, точка 19 од Законот за заштита од јонизирачко зрачење 
и радијациона сигурност („Службен весник на Република Македонија“ бр. 48/02 и 135/07), 
директорот на Дирекцијата за радијациона сигурност донесе 

 
ПРАВИЛНИК ЗА КРИТЕРИУМИ ЗА ИЗЗЕМАЊЕ НА ИЗВОР НА ЈОНИЗИРАЧКО 
ЗРАЧЕЊЕ И ИСКЛУЧУВАЊЕ НА ИЗЛОЖЕНОСТ НА ДЕФИНИРАН ИЗВОР ОД 

КОНТРОЛА 
 

I. Општи одредби 
 

Член 1 
Со овој правилник се пропишуваат критериумите за изземање на извор на јонизирачко 

зрачење и критериумите за исклучување на изложеност на дефиниран извор од контрола. 
 

Член 2 
Одредбите од овој правилник не се однесуваат на радионуклиди во градежните 

материјали, водата за пиење, храната, добиточна храна и за секој материјал кој се користи 
како храна или добиточна храна, како и за транспорт на радиоактивни материјали. 

Одредбите од овој правилник не се однесуваат и на електрични апарати кои не 
поседуваат делови кои работат на напон поголем од 5 kV. 

 
Член 3 

Критериумите за изземање на извори на јонизирачко зрачење не се применуваат на 
извори чие користење не е оправдано согласно прописите за заштита од јонизирачко 
зрачење и радијациона сигурност. 

 
II. Критериуми за изземање на извор  

на јонизирачко зрачење 
 

Член 4 
Извор на јонизирачко зрачење може да се изземе од постапката за издавање на дозвола 

за вршење на дејност ако се исполнети следниве барања: 
- ефективната доза на која ќе биде изложен поединец од населението како резултат на 

изземениот извор на јонизирачко зрачење да не надминува 10 µSv годишно; 
- колективната ефективна доза да не надминува 1 човек-Sv годишно и 
- проценката на оптимизација покажува дека изземањето е оптимално решение. 
  

Член 5 
Радионуклиди кои што се користат во рамките на определена дејност со извори на 

јонизирачко зрачење се изземаат од постапката за издавање на дозвола за вршење на дејност 
доколку активноста и активноста на единица маса (во натамошниот текст: концентрација на 
активност) не ги надминуваат вредностите на активност и/или концентрација на активност 
(во натамошниот текст: нивоа на изземање) наведени во Табелата 1 која е дадена во Прилог 
бр. 1 кој е составен дел на овој правилник. 

Нивоата на изземање од став 1 на овој член се применуваат на материјали со маса до 
еден тон.  

Член 6 
Изземањето на извор на јонизирачко зрачење од постапката за издавање на дозвола за 

вршење на дејност се применува и во случаи кои ги вклучуваат следниве извори: 
1. Уред кој содржи радиоактивни супстанции кои ги надминуваат нивоата на изземање 

дадени во Прилог бр. 1 од овој правилник и тоа: 
- е конструиран во форма на затворен извор на јонизирачко зрачење; 
- брзината на еквивалентна доза при нормални услови на работа да не надминува 1 

µSv/h на растојание од 0,1 m од било која достапна површина на уредот; и 
- се обезбедени неопходните услови за испуштање и/или одлагање на радиоктивните 

супстанции согласно прописите за заштита од јонизирачко зрачење и радијациона 
сигурност; или 

2. Секоја катодна цевка за прикажување на визуелни слики или секој друг електричен 
апарат кој работи на напон не поголем од 30 kV, обезбедувајќи дека при нормални услови 
на работа не надминува брзина на амбиентален дозен еквивалент H*(10) и дозен 
еквивалент во даден правец H’(0,07; Ω) од 1 µSv/h на растојание од 0,1 m од било која 
достапна површина на апаратот; или 

3. Секој друг генератор на јонизирачко зрачење различен од претходно наведените во 
точките 1 и 2 на овој член обезбедувајќи дека брзината на еквивалентна доза при 
нормални услови на работа не надминува 1 µSv/h на растојание од 0,1 m од било која 
достапна површина на уредот; или 

4. Материјал контаминиран со радиоактивни супстанции кои што се резултат на 
дозволено испуштање согласно прописите за заштита од јонизирачко зрачење и 
радијациона сигурност. 

 
Член 7 

Нивоата на изземање за природни радиоактивни извори изразени во концентрации на 
активност се наведени во Табелата која е дадена во Прилог бр.2 кој е составен дел на овој 
правилник. 

Во случај на смеса на природни радиоактивни извори концентрацијата на активност за 
секој радиоактивен извор треба да биде помала од нивоата на изземање наведени во 
Табелата  од став 1 на овој член. 

 
Член 8 

Материјалите чија маса е поголема од еден тон и кои што содржат вештачки 
радионуклиди нивоата на изземање дадени како концентрации на активност се наведени 
во Табелата  која е дадена во Прилог бр. 3 кој е составен дел на овој правилник. 

 
Член 9 

Смесата на повеќе радионуклиди од вештачко потекло се иззема од постапката за 
издавање на дозвола за вршење на дејност доколку е исполнето следното: 

 
 
 
  или, 
каде што Ak е активноста на радионуклидот k, AE,k е нивото на изземање на 

радионуклидот k, Ck е концентрација на активност на радионуклидот k, и CE,k е нивото на 
изземање на радионуклидот k. 

 
Член 10 

За смеса на радионуклиди од природно и вештачко потекло, се применуваат одредбите 
на член 7 став 2 и член 9 од овој правилник. 

Член 11 
При утврдување на критериумите на нивоата на изземање предвид се зема и појавата на 

радионуклиди во секуларна рамнотежа со носителот на фамилијата на радиоактивни 
распади. 

Листата на фамилии на радиоактивни распади е дадена во Табелата 2 од Прилог бр. 1 
кој е составен дел на овој правилник. 

За радионуклиди што не се дадени во Прилог бр. 1 на овој правилник, нивоата на 
изземање се определуваат од Дирекцијата за радијациона сигурност.  

 
III. Исклучување на изложеност на дефиниран  

извор од контрола 
 

Член 12 
Од контрола се исклучува изложеност на: 
- К-40 во телото на човекот; 
- космичко зрачење на површината на земјата и 
- непроменети концентрации на радионуклиди во необработените материјали. 
 

IV. Завршна одредба 
 

Член 13 
Овој правилник влегува во сила осмиот ден од денот на објавувањето во „Службен 

весник на Република Македонија“.  
 
  Бр. 01-1668/4 

2 декември 2009 година                                                                                 Директор, 
     Скопје                                                                                        д-р Румен Стаменов, с.р. 

